
KALATAS 

Matagal na nating iniiwasan ang tungkuling ito. 

Noon pang pagtibayin sa Konstitusyong 1935 ang pagbuo ng isang wikang 
pambansa batay sa isang katutubong wika ay alam na nating kailangang gamitin 
ang Filipino sa edukasyon. Noon pang lumabas ang mga pag-aaral na higit na 
mabisang gamitin ang Filipino sa pagtu turo kay sa Ingles at alinmang wikang 
banyaga ay alam na nating kailangang magsulat at maglathala ng mga aklat at iba 
pang gamit pampaaralan sa wikang pambansa. 

Ngunit walang dibdibang nagsakatuparan nito sa nakaraang kalahating siglo. 

Totoo namang hindi ganap na huhusay ang pagtuturo at pag-aaral sa 
pamamagitan ng Filipino kapag wala o kulang sa mga babasahing nakasulat sa 
Filipino. Hindi sapat na may patakaran para unti-unting gamitin ang Filipino 
bilang wikang panturo. Kailangang ihanda ang isang aklatan ng mga libro sa iba't 
ibang disiplina para magamit ng mga guro at mag-aaral. 

Ito ang katwiran ko sa pag-aatas sa Sentro ng Wikang Filipino (SWF) na 
pangatawanan ang pagpapasulat at pagpapasalin ng mga textbuk lalo na sa 
larangan ng agham at matematika. Kinausap ko rin ang Kagawaran sa Agham at 
Teknolohiya (DOST) nasa tulong ni Kalihim William Padolina ay nagbigay ng pondo 
para sa paghahanda ng mga unang titulong inilalabas ngayon ng Unibersidad ng 
Pilipinas (UP) sa pamamagitan ng Sentro ng Wikang Filipino (SWF). Para 
maipalimbag ang mga naihandang libro ay nangalap naman ako ng tulong sa ilang 
maaasahang lider politikal ng bansa. 

Ipinahayag ko ring isa sa mga tampok na programa sa ilalim ng aking 
administrasyon ang ganitong mga gawain sa pagpapalaganap at pagpapayaman 
ng wika at kulturang Filipino. Kaya bukod sa mga aklat sa agham at matematika 
ay inatasan ko ang Sentro ng Wikang Filipino na pag-ibayuhin ang pagpapasulat 
at paglalathala ng mga batayang babasahin. 

Handog ito ng UP sa ikariringal ng pagdiriwang sa sandaang taon ng ating 
himagsikan at pagiging bansa. Sa pamamagitan ng Aklatang-Bayan, inaasahan 
ang pagsulong ng karunungan sa hanay ng mga kabataang mag-aaral at ng 
paglaganap ng gayong karunungan sa higit pang bilang ng sambayanang F-ilipino. 

EMIL QUINTO JAVIER 
Pangulo, Sistemang U.P. 



AKLAT ILl ang tawag sa seryeng ito ng m ga textbuk sa 
agham panlipunan. Sa wikang Iloko, Ibanag, at Igorot 
nagmula ang salitang "ili" n a n a ngangahulugang 
"bayan." Mga aklat ito na likha ng pagsisikap at 
pagtutulungan ng kaguruan ng iba't ibang yunit ng 
Sistemang Unibersidad ng Pilipinas. Kasama ang Aklat 
Ili sa Aklatang-Bayan, ang kabuuang proyekto ng UP sa 
paglikha ng mga textbuk na nasusulat sa Filipino. 

